
zelatan 
Sinetsi ezinean 

Nik neuk ere, abertzale guztiek be-
zala, sinetsi egin nahi nuke Vasconga-
detan, Jaurlaritza berria dela bide, 
gauzak aldatu egingo direla; eta Euskal 
Herriak, «Irurac Bat» honetan bederen, 
abiada gazte eta harrigarria hartuko 
duela. 

Ezin, ordea. Eta ezintasun hori buru-
kideek berek funtsatu dute lehenengo 
egunetik beretik. Arzalluz-en esanak 
aurrenik, jakina: eta «sous-fifre» guz-
tienek ondoren: «Este no será un go-
bierno frentista» (alegia, «no será un 
gobierno abertzale»: frentista bai, baina 
HB-ren kontrako «frente»arena). 

Beti pentsatu izan dut nik, eta berriro 
errepikatuko dut gaurko zutabetxo ho-
netan. borroka abertzaleak bi ardatz di-
tuela: aginte politikoa (eta, hortaz, Au-
todeterminazioa); eta euskalduntasuna 
(eta, hortaz, nazio-hizkuntzaren berres-
kuratzea). 

Jaurlaritzak haseratik markatu du 
bidea: 

1) Autodeterminazioa — Pentsatu 
ere ez! (Damututa daude, erabat, kata-
lanen eraginez egindako urratsa ahalke-
garri hartaz). Horiek txorakeriak dira, 
ez da mementua, eta abar. «Euskaria»ri 
ez; eta hortik saiatuko diren guztiei, ez. 
Estatutua (baina bi dira, jaunak), eta 
kitto. Asunto liquidado. 

2) Euskara — Denok dakigu Oliveri, 
Recalde baino euskaltzaleagoa dela. 
Hobeki esan: PSOEren barruan ez 
dago euskaltzalerik batere. Baina, be-
rriro esateko, legeak ez dira aski (Irlan-
dako kasoa hor dago); eta legeak be-
zain beharrezkoa da herri-mogi-
mendua. Eta herri-mogimenduaren 
oinarri nagusia (edo nagusietako bat 
bederen) «motibapena» da, hizkun-
tzaren beharrezkotasuna azkarki sendi-
tzea. Gaur Kataluñan senditzen den be-
zala, eman dezagun; edo Flandrian ne-
derlanderaz bizitzeko beharra 
nabarmen dagoen bezala. Hots, «Lege-
Biltzar»-rean atzo «sus señorías» dela-
kook eman duzuen etsenplua, guztiz 
izan da desmobilizatzailea eta euska-
raren ukazio borobil eta osoa. 

«Bluff»a, beraz, gainean dugu be-
rriro. 

